
   Пĕр ялта чухăн карчăк пурăннă. Унăн ачи-пăчи пулман. Вăл çынсене пулăшнипе тăранса пурăннă. 

Пĕррехинче ун патне вăрман урлă ялтан пĕр çын пулăшу ыйтма килнĕ. Унăн хĕрачи вилмеллех чирлет-мĕн. Карчăк ăна пулăшма килĕшнĕ. Вăл кĕçех вăрман урлă каçса хĕрача патне çитнĕ. 

Карчăк виç кун хушшинче хĕрачана сыватнă. Тăваттăмĕш кунне килне кайма шутланă. Вăрман тăрăх пынă-пынă та çĕтсе кайнă: киле таврăнмалли çула тупайман. Тунката çине ларнă та çывăрса кайнă. Тĕлĕкре шурă старике курнă. Вăл аллипе киле каймалли çула тĕллесе кăтартнă. 

Карчăк куçне уçнă та старик тĕллесе кăтартнă еннелле утнă, вара килне чиперех çитнĕ.

Килте çиме çăкăр та пулман.

Темиçе кун çимен хыççăн çак карчăк ял тăрăх ыйткалама тухса кайнă. Анчах никам та çăкăр паракан пулман. Вара вăл вăйсăрланнипе аран-аран киле çитсе ӳкнĕ. Пӳрте кĕнĕ те шурă старике курах кайнă.

— Эпĕ сана çынсене пулăшнăшăн, чир-чĕртен сыватнăшăн çăкăр парăп, эсĕ малашне тутă пулăн, — тенĕ те çавскер çухалнă. 

Пăхать те карчăк: сĕтел çинче темĕн тĕрлĕ апат- çимĕç тата пуçламан çăкăр тăрать. Çав кунран вара карчăк сĕтелĕ çинчен çăкăр-тăвар татăлман тет. Ырă карчăк хăй патне пыракан çынсене хăналаса ăсатса ярать, йывăр самантра ялан пулăшать тет.

  